
— 119 —


Gh’è tûtta Sann-a, ûn sciûmme
ghe pä, ûn torrente, ûn mâ....,
chi spuncia, chi s’infïa
pe vedde, pe accattâ.

Figgiêu levae da-o nïo
son lì co-e lalle a fëa;
pappà, mammà voentèa
se caccian ’n tò bordello.

Camminn-an tûtt’a fëa
e ognûn o se compiaxe
in te cabbanne in paxe
de vedde o Bambin bello.




II




Gh’è chi pe fâ o presepio
o accatta tûtt’anchêu:
remaggi e San Giöxeppe,
pastoi, Madonna e bêu....;

Agnelli o accatta e l’aze,
montagne de pappè,
moin, töri e casette....,
va tûtto pe-i sò pè.

Che sciäto, figgi cäi!
Sentì criâ: — Trombette!
Gh’è chi de ciappellette,
gianduiotti, tambûi,

balloîn che van all’aja...! —
Ah, pe levâ i capriççi
d’in te testinn-e a riççi
ghe vorrièvan di scûi!




III




Oh, mia chi ’sti battosi
che cà-do-diäo te fan!
stordlscian co-e scigoe,
a-i spari mettan man.

